
६१
मन्दारमरन्दचम्पूः ।



	

अर्थप्रकृतयः पूर्वैः पञ्चेमे परिकीर्तिताः ।

यत्तु स्वल्पमुपन्यस्तं बहुधा विस्तृतिं गतम् ॥

कार्यस्य कारणं प्राज्ञैस्तद्बीजमिति कथ्यते ।

बीजप्रधाने बीजस्य प्रसङ्गोक्तिः फलान्तरैः ॥

विच्छिन्ने यदविच्छेदे कारणं बिन्दुरिष्यते ।

पताका तु प्रधानोपकाराद्या स्वार्थकारिणी ॥

प्रकरी स्यात्पदार्थस्य साधकं तु प्रदेशभाक् ।

वस्तुनस्तु समर्थस्य धर्मकामार्थलक्षणम् ॥

फलं कार्यमिदं शुद्धं मिश्रं वा कल्पयेत्सुधीः ।

अवस्थाः पञ्च कार्यस्य प्रारब्धस्य फलार्थिभिः ॥

आरम्भयत्नप्राप्त्याशानियताप्तिफलागमाः ।

अत्र मुख्यफलोद्योगमात्रमारम्भ इष्यते ॥

यत्नस्तु तत्फलप्राप्तावत्यौत्सुक्येन वर्णनम् ।

प्राप्त्याशा तु महार्थस्यानिर्धारभावना तथा ॥

नियताप्तिरविघ्नेन फलसंसिद्धिनिश्चयः ।

समग्रेष्टफलप्राप्तिर्नायकस्य फलागमः ॥

एकैकस्यास्त्ववस्थायाः प्रकृत्या चैकयैकया ।

योगः संधिरिति ज्ञेयो नाट्यविद्याविशारदैः ॥

मुख्यप्रयोजनवशात्तथाङ्गानां समन्वये ।

अवान्तरार्थसंबन्धः संधिः संधानरूपतः ॥

मुखं प्रतिमुखं गर्भो विमर्शश्चोपसंहृतिः ।

इति पञ्चविधः प्रोक्तः संधिः पूर्वैर्मनीषिभिः ॥

नानाविधानामर्थानां भावानामपि कारणम् ।

तन्मुखं तत्र चाङ्गानि बीजारम्भानुरोधतः ॥

उपक्षेपः परिकरः परिन्यासो विलोभनम् ।

युक्तिः प्राप्तिः समाधानं विधानं परिभावना ॥

